
      Inge Krokann

      Dikt

      Gyldendal

   
      KVITE FUGLAR

      
         
            Kvite fuglar

            fer framom vindauga

            alt i eitt.

            Ein augblink

            blir det skume romet

            gjenomlyst av ljosken

            frå dei kvite vengjer.

            Men armen tøygjer seg

            fåfengt fram.

            Ingen fugl

            vil kvare seg

            her inne,

            eller kvile.

            Ikkje ei fjør,

            ikkje eit fjom eingong

            blir attliggjande,

            ført av vind-draget

            hit inn.

            Berre skimt, skimt

            av kvite, skinande vengjer.

            Kvite velsigna vengjer.

            Ljoset i natta.

         

      

   
      I

   
      REINEN

      
         
            Reinen rende i Skarafjell

            med ulveflokken i hælom;

            det var så ulikleg og vill ein leik

            der oppe på kvite tèlom.

            Reinen rende i Skarafjell,

            jaga av svoltne tenner;

            greinute horna mot himlen lyste

            over dei kvite fenner.

            Reinen rende i Skarafjell,

            sokk gjenom harde skå;

            raude blodet på kvite fonna

            skein mot den himmel blå.

            Reinen rende i Skarafjell,

            blodet rann ifrå fot;

            stjernone tendest siste kveld,

            og stråla honom imot.

         

      

   
      STARESONG

      
         
            Eg møtte ein kjenning i hagen i går:

            ein svart liten stare som kvitra om vår.

            Han sette seg opp på ei naken grein

            og song om den sola som ikkje skein.

            Og vestanvinden bles kald og rå,

            men staren han song om somar endå.

            I dag strålar sola og greina skyt knopp;

            Vårherre er god og lèt himmelen opp.

            Han kan ikkje sitje som dauv og blind,

            når staresong strøymer i himmelen inn.

         

      

   
      NO TREKKJE NOK RUGDA

      (På Oppdals-mål.)

      
         
            No trekkje nok rugda kvar bidele kvæl

            over Stenhauin he’m der i bøgdn.

            Og ryss-ongann står vel – no som fø’r –

            og lye og stire mot høgdn.

            Dem hustra og frys, og skull vel gang hem

            og legg se, ell’ sjå-over bøkinn.

            Byt-um på fotom trongt dem imi’nst,

            og gørande blaut æ au brøkinn.

            Men dè fæ mesta våg-se; for gong ette gong

            går trekkj over hauann og skogin.

            Og dagin i morgo blir vissa lang nok

            på skulam og attafor plogin.

         

      

   
      SEN VÅR

      (På Oppdals-mål.)

      
         
            Dem gjekk og spor og ondrast

            og stonda ette vår:

            «D’æ reint som han ha glømt oss,

            han som i høgdn rår.»

            For randhél, blank og hard

            skjen fonna kverre du så såg.

            No ette såmårmåle

            så bar ho både hest og kar

            og høgt krìng alle veggje låg.

            Og økjinn bet i krubba,

            og kjy’n rìsst band i båsom.

            Og elgjin gjekk på skårråm

            i liom og i åsom

            og bøygd-ned bjørk og osp og hegg

            og bet-tu topp te langt på legg.

            Og oppå random rennt dè ren

            og skarra stegg.

            Men borti Storlimorkin

            sat tør og røy i kvar ei toll

            og tru’dd at vå’rn va kome,

            slik brann dè gjønøm hud og hold.

            Og like innmed husom,

            i furum oppå hauom,

            der spålå ørrin, vill og dauv,

            og blìnd på båom auom.

            – – –

            Og så ein dag kom plogin

            med grågjæs over skogin

            fløgja’nd.

            Og sia blå-stri’m over Langvellda’ln,

            og synnavì’ndn søgja’nd.

         

      

   
      STEV

      
         
            Når eg ser sola i skyom skine,

            det er som ljosken frå augom dine;

            når eg ser sola i havet gla,

            det er som smilen frå deg det va’.

            – Når fyrste gusten i vigga svalar,

            det er som du mot mitt øyre talar;

            når søgen går over furumo,

            eg kjenner deg gjenom hold og blod. –

            Når sevja fyller kvar bjørk i skogen,

            og gjemen stig ifrå jord bak plogen,

            då er du bjørk og då er du jord,

            som sevje-løypar eg gjerne fór.

            – Når fossen drøn nordi Drugulia,

            di djupe kviskring er ved mi sida;

            når flaumen bryt over braddar inn,

            d’er du som over min vilje vinn. –

